
AGAKIZA SI IGIKINISHO ( Igicye cya makuminyabiri  na gatandatu )    

Ntangiye kino kiganiro mbashimira ko mukunda gufata umwanya wanyu kugirango mutege  amatwi ibyo Imana iriho itubwira muri ino minsi ikomeye ibanziriza ukugaruka kw’Umwami  wacu Yesu-Kristo. Imana ni umubyeyi wacu udukunda kurusha ababyeyi batubyaye ndetse no  kurusha abana twabyaye.  Ni cyo gituma Imana itariho yihanganira na gato, kubona uburyo twebwe abana b’abantu tutariho twitaho ubugingo bwacu, ahubwo, tukaba, ubuzima bwo muri ino si ari bwo turi gushira imbere. Ni kuri izo mpamvu, kugirango hatazagira uwireguza kutaba yaramenye uko yabigenza ngo abone ubugingo buhoraho, Imana yo ubwayo, yihagurukiye kutwibwirira no kutwiyigishiriza, kugira ngo tutazatahukana amazero tukarimbuka. Nyamara, twige vuba na bwango tumenye, twigishe n’abandi, kuko  Imana ikomeza kumbwira ngo   mbabwire ngo : ‘’ Nimuhugukire ibye, abiyobagiza, abashinze amajosi,  n’abaninira iby’Imana baragowe. Abisubiyeho, bakava mu nzira impfunganye ijana abantu mu Bugingo buhoraho, bagasubira mu nzira yagutse ijana abantu mw’irimbukiro, ni bo benshi. Kandi tumenye ko  abakurura ibirenge, ko bazatahukana zero ‘’. Imana yongeye irasemerera ifite umubabaro  mwinshi n’uburakari bwinshi ngo : ‘’ Nimuve mu mikino n’imiteto, igihe mugezemo, si icyo gukina. Ni igihe cyo kwezwa, ni igihe cyo gusiganywa. Kandi, uzasiganywa neza ni we uzagororerwa. Hagiye gukora intwarane. Intwari zimaze kunanirwa zavuyemo, hasigaye intwarane.  Abasinziriye bakanguke babe maso bave mu bitotsi. Mukanguke mbone uko mbamurikira. Abantu barasinziriye ibitotsi byo kubica. (Kandi mumunye ko gusinzira mu buryo bw’Umwuka ko ari ukuba kure y’Imana). Abaryamye ni babyuke, ni bakanguke burenda guca. Abicaye nibahaguruke. Muve mu mihango, mwinjire mu Gakiza nyakuri.  Nimufate ibihe byo gusenga, ni mufate ibihe byo kunyegera. Mwiyinire mwisuzume. Abantu baracari ba mpemuke ndamuke. Ese murahemuka mwibaza ko musigaje kuramuka kangahe ? Akaga karaje, akaga kegereye abantu. ( Akaga, ni twe turi kukikururira kuko isi yimuye Imana yimika Satani, yubika Ijambo ry’Imana ariyo mategeko y’Imana, yimika amategeko ajanye n’irari ryayo) Ndabakunda nimwumve, ni cyo gituma nkomeza kuvuga. Ariko ngiye guceceka kuko ndavuga ntimwumva. Uzakora ibyo nshaka azagororerwa, ariko uzakomeza kwiyobora azahura n’akaga. Muvangure ibivanze. Unkorera ave mu bidatunganye.  

Ndiho neza umugeni aratashe byihuse. Ndiho ntambagira mw’isi yose nca imanzi ku bana banjye kugirango hatazagira uwo nibagirwa. Harabagiye gusigara mw’isi kandi bari kuri liste y’abazamuka kuko bibereye mu ntege nke . Muve mu ntege nke no mu gushidikanya, nimwambare imbaraga, igihe kiri bugufi. Kandi, harabanshakira aho ntazabonerwa. Munshakire mw’Ijambo ryanjye, nzabiyereka. 
Imana rero idufashe twese gutega amatwi Ijambo ryayo, idufashe no kurisobanukirwa, kandi idushoboze no kurishira mu bikorwa. Kuko, abariho bakerensa ibyo Imana iri kutubwira, ni bo ubwabo bari kwiciraho iteka. Ngo, nitumenye ko atari igihe  cyo kudamarara, nitwihute twitegure tutazajana umugayo cyangwa amadeni duheraniye Imana n’abantu, tugahusha ijuru “. Abantu bariho bafyinata ku by’Imana batariho bashakisha Agakiza nyakuri ngo bagashikire, si nzi nyimba bashira mu gaciro uko bazagomba kubabazwa kugirango babashe kwicungura Itorero rimaze kuzamuka. Abantu, sinzi uko tumeze. Turi kwanga gucungurwa n’ubuntu bw’Imana, none tuzabasha gupfa urupfu nk’urwo Yesu yapfiriye ku musalaba kugirango dukizwe n’amaraso yacu ? Cyangwa turi kwiyemeza kurimbuka tukazabana na Satani ? Umuntu wese natekereze, turacafite akanya gato ko kwisubiraho. Duhitemo kandi duhagarare ku guhitamo kwacu. Aho umuntu akorera ni ho azatura. Ibyaribyo byose, tumenye ko intabwirwa zizabwirwa n’uko amaso atukuye .   

Muri Yohana 12 : 44 – 48, Yesu ngo yakirije ijwi aravuga  ati : Unyizera, si jye aba yizeye, ahubwo, aba yizeye uwantumye. Numbonye, aba abonye uwantumye. Naje mw’isi ndi umucyo, kugirango unyizera wese ataguma mu mwijima. Ariko, umuntu niyumva amagambo yanjye ntayitondere, si jye umuciraho iteka, kuko ntazanywe no guciraho abari mw’isi ho iteka, ahubwo naje kubakiza. Unyanga ntiyemere amagambo yanjye, afite umuciraho iteka. Ijambo navuze, ni ryo rizamuciraho iteka ku munsi w’imperuka. Amen. 

N’ukuri, Ijambo ryose ryavuye mu kanwa k’Uwiteka Imana yacu, nitutaryitaho, ni ryo rizaducira urubanza ku munsi w’amateka. N’ubu, Imana iracatubwira kugirango hatazagira ugira icyo yireguza. 

Muri Ezekiyeri 30, muzayisomere yose. Ariko amagambo ngiye kubabwira ari muri kino gice, si ayo kubatera ubwoba nk’uko bamwe babivuga ngo  harabariho bavuga iterabwoba. Ntabwo ari iterabwoba, nukugirango hatazagira uwirarira ngo n’amahoro kandi atayahari. Nukugirango hatazagira abatungurwa ngo bonywe nk’uko ubutumwa bwa 2012 butubwira ko hariho abagiye kwonywa kuko basinziriye. Imana iriho idukangura, ngo nimukanguke muve mu bitotsi, umunsi w’Uwiteka, umunsi w’amateka y’Imana, uregereje. Imana iratuburira kuko idukunda nk’uko yavuze muri Amosi 3 : 7 iti : ‘’ Ni ukuri, Uwiteka Imana ntizagira icyo ikora, itabanje guhishurira abagaragu bayo b’abahanuzi ibihishwe byayo. ‘’. Tumenye ko Imana yahagurukiye gusoza ibyo yatubwiye byose. Twisubireho twakire umugisha w’Imana tureke kwakira umuvumo. 

Ijambo rero riri muri Ezekiyeri 30 riratubwira mu magambo make riti : Nimwumve uko Umwami Uwiteka avuga ati : ‘’ Nimuboroge uwo munsi uzabona ishyano. Kuko umunsi ugeze bugufi. Ni ukuri, umunsi w’Uwiteka uri hafi, uzaba umunsi w’ibicu, ube igihe cy’abanyamahanga. Abanyamahanga ari bo banyabyaha, bazajana n’abantu b’uruvange bose, abananiwe kwivangura n’abo badasangiye urugendo, abananiwe kwivangura n’ab’isi, abananiwe kwivangura n’ababayobya, abananiwe kwivangura mu ruvange rw’amadini, abo bose bazajanana n’inkozi z’ibibi zose, barimburanwe n’ibigirwamana byabo. Abahagarikiye abanyabyaha na bo bazagwa. Ndetse n’abafasha babo na bo bazagwa. Ba ntirumveho bazagwa, abiraye n’abiyobagiza na bo ntibazasigara. Abigize ba sindabibazwa, ba ntibindeba na bo bazagwa. Abiremeye ibihome, bibabuza kugera ku Mana na bo bazagwa. Ndetse na babereye abandi ibikuta bakababuza kugera ku Mana, bakitambika hagati y’Imana n’abandi bantu na bo bazabizira, bazabona ishyano. Urumva rero mu by’ukuri, tugomba kuba maso, kandi tukagendana ubwenge, hatagira abaduhendesha ubwenge bwabo ngo batuvangire dutakaze connexion n’Imana yacu, tukava mu nzira y’Agakiza. Abatari maso, umunsi w’Uwiteka ntibazawuva i mbere.     
Twibutsanye rero ko ari icyumweru cya makuminyabiri na gatandatu  tuganira ku mfunguruzo eshatu zifungura ijuru arizo : Agakiza, amaraso ya Yesu - Kristo, imirimo. Twatangiriye ku rufunguruzo rwa mbere ari rwo Agakiza. Twavuze ko Agakiza ko ari Yesu, ko ari Ijambo ry’Imana. Tuvuga ko Agakiza kazanwe mw’isi n’Imana ko katazanywe n’umuntu n’umwe cyangwa idini na rimwe. Kazanywe na Data wa twese, Uwiteka, ni we waduhaye Umwana we w’ikinege ariwe Yesu- Kristo kugirango adukize.  

Twavuze ko kugirango dusobanukirwe neza Agakiza icyaricyo, tumenye n’ingene twakizwa, ndetse  n’ingene twagendera mu Gakiza, tuzakaganiraho twishura ku bibazo 7 bikurikira :

· Agakiza ni nde ? 

· Agakiza kazanwe na nde mw’isi ?

· Kubera iki Agakiza kaje mw’isi ?, katumariye iki ? 

· Dukizwa gute ? Dikizwa iki ?  

· Intambwe zo mu Gakiza ni izihe ? 

· Ese abadakijijwe ntabwo bazaja mw’Ijuru ? 

· Kubera iki hariho abantu badakizwa ? 

Ibibazo 6 bya mbere, tumaze kubiganiraho mu buryo burambuye.  Ku kibazo cya gatandatu kitubaza nyimba abadakijijwe batazaja mw’Ijuru ubushize, ni cyo twaganiriyeho. Twavuze ko nyimba twemeranya ko gukizwa ko ari uguhinduka, tukava muri kamere y’icyaha twavukanye, tukagira kamere y’Imana. Byongeye tukaba tuzi ko tutabasha kwihindura ku bw’amategeko, ahubwo ko duhindurwa na Yesu-Kristo, ari we Jambo ry’Imana, ari we Gakiza kacu, birumvikana ko abataziyegurira Kristo ngo bamwakire babane na we abayobore abahindure, ko batazakizwa. Ubwo rero nta juru bazabona. Twanashimikiye ku gitekerezo kitubwira ko imirimo myiza, ko itabasha kutugeza mw’i juru, igihe cyose tuyikorana ibyaha tutahindutse. Ni cyo gituma mw’ijambo ribanziriza buno butumwa bw’Ubuhanuzi nahawe n’Imana, Imana yo ubwayo iratubwira iti : ‘’ Ndashaka ko muhinduka muhinduwe nanjye, mugahindura abandi ‘’.  Iyo, ni yo mibereho ibereye abakizwa kugirango tuzaraganywe na Kristo Ubwami bw’Imana.  
 Uno munsi turaganira ku gice cya nyuma cya buno butumwa ku rupfunguruzo rwa mbere rupfungura Ijuru ariko Gakiza. Icyo gice, cishura ku kibazo gikurikira.  
F .     KUBERA IKI HARIHO ABANTU BADAKIZWA ?
Iki ni ikibazo abantu bakunda kwibaza. Hari abantu bapfa batakijijwe, bagapfira mu byaha, bagapfa batarabasha kwihana. Abo, ni na bo Imana ivuga ko bonywa bagatwagwa na Satani kandi atariwe muremyi wabo. Iri jambo kwonywa turarisanga mu butumwa bwa 2012. Kwonywa kw’abantu, ntiguturuka ku Mana, ahubwo guturuka kuri twebwe tudakora ibyo Imana idusaba kugirango dukizwe, ahubwo tugashishikara kwirengagiza no gusuzugura ibyo Imana itubwira.
Kudakizwa kwacu, ntiguturuka ku Mana, ni twe guturukaho. Icyo tubanze tucyumvikane ho Imana, yaturemye twese idukunda, kandi twese idukunda cyo kimwe. Nta nkunzi igira. Ni Imana icya imanza zitabera. Ukwo uje, ni ko agufata.   

Imana, imaze kubona umuntu yitandukanije na we, nta kindi yakoze atari ugushakisha uburyo yiyunga na we. Imana yatandukanijwe n’abantu bose ku bw’icyaha kiba muri twe,  kandi tukaba tukivukana. Kuba tuvuka tumeze cyo kimwe, nta wuvuka ari umukiranutsi, ibyo bigaragaza ko nta nkunzi Imana igira ngo habe harabo  aha  Agakiza bakivuka abandi akabime.  Twese adufata cyo kimwe, kandi Agakiza ni aka twese kuko twese turi abanyabyaha. 

Ijambo ry’Imana riri mu Baroma 11 : 32, rirabitubwira neza riti : ‘’ Kuko yabumbiye abantu bose mu bugome kugirango ibone uko ibababarira bose ‘’. Twese rero tuvukana ubugome muri twe. Nta wuvuka ari umwere. Imana, yanga icyaha ntiyanga abagikora. Ni cyo gituma ibyaha dukora bitayibuza gukomeza kudukunda.  Muri Luka 6 : 35  ‘’Umwami Yesu yaratwibwiriye ko Imana igirira neza ababi n’indashima’’. 
Mw’ibaruwa rya 1 Pawulo yandikiye Timoteyo 2 : 1, IJambo ry’Imana riratubwira neza riti : ‘’ Ndaguhugurira kwingingira abantu bose cyane cyane abatware bacu ngo tubone amahoro. Ibyo, ni byo byemerwa imbere y’Imana ishaka ko abantu bose bakizwa’’.  Ku murongo wa 5, naho Ijambo riratubwira riti : ‘’ Hariho Imana imwe n’Umuhuza umwe ariwe Yesu-Kristo, witangiye kuba incungu y’abantu bose ‘’. 

Imana yakunze rero abari mw’isi bose abaha Agakiza, ari we Mwana we w’ikinege, yemeye ko abyarwa n’umugore nka twe twese, yemera ko abana natwe, kugirango atumenyeshe Imana, atwereke n’uburyo tugomba kubaho muri ino si dukijijwe, twarahindutse, twubaha Imana kandi tuyikunda. Arangije, apfira ibyaha byacu kugirango twe tutazapfa, ahubwo tuzabone ubugingo buhoraho. 

Ijambo ry’Imana riri muri Yohana 3 : 16-17 riratubwira neza riti : ‘’ Kuko Imana yakunze abari mw’isi cyane, byatumye itanga Umwana wayo w’ikinege kugira ngo umwizera wese atarimbuka, ahubwo ahabwe ubugingo buhoraho. Kuko Imana itatumye Umwana wayo mu isi gucira abari mw’isi ho iteka, ahubwo yabikoreye kugirango abari mw’isi bakizwe na we. ‘’ Imana, yaduhaye Umwana we Yesu-Kristo ngo dukizwe na we. Uzamwemera wese akamwakira, akamwizera ngo abane na we, azakizwa. Ariko utazamwakira ,  narangiza amwizere amuyoboke ntabwo azakizwa na we. 

Muri Yohana 1 : 1-5, 9, Ijambo ry’Imana riratubwira riti : ‘’Mbere na mbere hariho Jambo, Jambo uwo yahoranye n’Imana kandi Jambo yari Imana. Uwo yahoranye n’Imana mbere na mbere, ibintu byose ni we wabiremye, ndetse mu byaremwe byose, nta na kimwe kitaremwe na we. Muri we, harimo ubugingo kandi ubwo bugingo bwari umucyo w’abantu. Uwo mucyo uvira mu mwijima, ariko umwijima ntiwawumenya. Uwo Mucyo, ni wo Mucyo nyakuri, kandi ubwo ni bwo yatangiraga kuza mw’isi mgo amurikire umuntu wese. Yari mw’isi ndetse ni we wayiremye, nyamara ab’isi ntibamumenya. Yaje mu bye, ariko abe, ntibamwemera. Icyakora abamwemeye bose, yabahaye ubushobozi bwo kuba abana b’Imana. Abo, ntibabyawe n’amaraso cyangwa n’ubushake bw’umubiri, cyangwa n’ubushake bw’umugabo, babyawe n’Imana ‘’. 
Iri Jambo riratwereka neza ko Imana yohereje Umwana we Yesu-Kristo kugirango atumurikire umucyo we tuve mu mwijima.  Ariko, ikibazo cyabaye, n’uko twebwe abantu, atari twese twemeye uwo mucyo. Hari abakomeje kugendera mu mwijima kandi Imana yaratumurikiye umucyo wayo. Abinangiye umutima bagakomeza kugendera mu bibi ari wo mwijima, ntibazakizwa. Ariko, ibyo ntibivuga ko Agakiza bo katari karabaziye, Agakiza kaziye bose, ariko noneho kazakiza abazakemera bakakakira, bakemera kumurikirwa n’uwo mucyo wavuye mw’Ijuru ari we Yesu-Kristo, ari we Jambo ry’Imana. 
Umwami Yesu na we yaravuze ati : Uwo Data yampaye wese aza aho ndi. Kandi uza aho ndi, sinzamwirukana na hato. ( Yohana 6 : 7 ) Imana, yaramuduhaye twese, twebwe icyo tugomba gukora ni ukumwakira, kandi Umwami Yesu we ubwe yarivugiye ko nta wuzaza aho ari ngo yange kumwakira, kandi ntawuzamwakira ngo na we yange kumwiha. Uwuzamwakira wese mu kuri azabana nawe, azagendana na we, amugeze ku bugingo buhoraho. 
Umwami Yesu kandi amaze gupfa, igitambaro cyari ahera cyaratabutse kugirango uwushaka wese yigerere ku Mana. Uwugarukiye Imana wese akiyegurira Yesu akihana akava mu byaha Imana imwakiriza yompi. Mu rugo kwa Data, nta numwe yimiriwe, twese yaduhaye  ‘’ KAZE ‘’ 

Twese Imana yaraduhamagaye, yaduhamagaje Ijambo rye aratubwira ati : ‘’ Nimumpugukire mukizwe, mwa bari ku mpera z’isi mwese mwe, kuko ari jye Mana nta yindi ibaho ‘’.                          ( Yesaya  45 : 22 ). Ni twe tugomba guhuguka tugakizwa. Imana yabivuze kubera ko muri ino si hari byinshi bituma duhugira mu bindi ntitwiteho ubugingo bwacu tubonera mu Gakiza. Duhora muri Reka mbanze. Abantu benshi bari gushira imbere y’Imana impamvu nyinshi zituma bavuga ngo Reka-Mbanze nkemure kirya na kiriya kibazo kingoye, ni ho nzabona gukizwa. Uko iminsi igenda ni ko n’impamvu zongerekana, umuntu akazateba yinangira umutima akarundukira mu byaha yama ari reka-mbanze. 
Imana, irashaka gusuka Agakiza mw’isi, ariko, imitima y’abantu irinangiye kubera guhuga. Imana yo ubwayo yarabyivugiye muri message ya mbere itubwira ko Agakiza atari igikinisho, yabivuze muri aya magambo iti : ‘’ Naho bikomeye gutyo, ngiye gusuka Agakiza mw’isi, ariko hariho nanone abagiye kwinangira imitima. ‘’  

None se, ni izihe mpamvu ziri gutuma abantu binangira imitima bakanga kwakira Agakiza ngo bakizwe ? 

Sinibwira ko hano ndi bubashe gusobanura impamvu zose ziri kubuza abantu gukizwa ndaja kuvuga ku nkuru nkuru nabashije kubona no kumenya, kuko uko abantu tungana ni ko n’impavu zishobora kuba zingana.  

1.  Ukutamenya 
Imana, ni yo ubwayo yivugira iti : ‘’ Ubwoko bwanjye burimbuwe no kutamenya ‘’. Ni cyo gituma Imana yahagurutse gusubira kutwiyigishiriza. Mu kutwoherereza messages ze, aribwo butumwa bw’Imana nkomeza kubagezaho,  atubwira ko bugenewe cyane cyane ababesha ubwoko bwe, hamwe n’ubwoko bwe bwabuze ubwenge bwo gushaka Imana, ubwoko bwe bwabuze uko bumugeraho kuko bwabeshwe. Arababwira ati : Nimusome Ijambo ryanjye, muzamenya ibyanjye. 

Ikibazo kinini cyabayeho, Agakiza, ntabwo kigishijwe nk’Ijambo ry’Imana, kakomeje kwigishwa mu buryo budasobanutse. Abantu benshi ntibabasha kugasobanukirwa, ndetse n’abari barakakiriye, bari bafite ubumenyi buke bwo kubasha kukagenderamo neza, ndetse, no kubasha  kwigisha abandi iby’Agakiza.  Byari bigoye. Abandi bari barakakirijwe nk’umuhango w’idini batazi neza ibyo bakora n’ingaruka zabyo. Abandi bitiranya Agakiza n’ubukire bwo muri ino si, ndetse n’imibereho myiza muri rusange, kuko, ni ko bigishijwe. Bayobowe n’abayobozi na bo ubwabo badakijijwe, bakigengwa na kamere yo kwikunda, noneho ibyo bigisha abakristo, ndetse n’imbuto baberera, ukabisangamo irari rikabije ry’uburyo bwinshi. Abantu, nuko bakomeje kuyoba no kwitiranya ibintu, bakumva ko gukizwa ko ari ukuja muri Amerika, bakumva ko gukizwa ko ari ukugendera mu modoka nziza n’ibindi. 
 Abantu benshi rero naho bitwa ngo ni abakristo, bakomeje kuba abakristo b’idini batabizi, bibaza ngo ni abakristo ba Yesu-Kristo, yego baramenye Yesu nk’Umwana w’Imana, ariko ntibamenye buryo ki bagomba kumwiyegurira no kugendana na we, kugirango babe bakwiye kwitirirwa izina rye, bakizwe. Uko, ni ko kumenya Yesu-Kristo nka harabaye. Abakristo benshi rero buzuye mu matorero n’amadini yacu, ni abakristo badakijijwe kuko bihenze ku Gakiza. Abandi barababwiye ko Yesu, si we Gakiza, ni intumwa nk’izindi zose, kuko bahakana n’urupfu rwe.  

Umuntu wese akwiye kwisuzuma akamenya nyimba koko akijijwe cyangwa adakijijwe. Ubugingo buhoraho ni ubwa buri muntu ku giti cye, kandi ni buri wese ugomba kubuharanira.                 Ntugakomeze kwibohera kw’idini, ibohere ku wakubambiwe ari we Yesu-Kristo. Ibohere kw’Ijambo ry’Imana. Ntiwibagirwe rino Jambo ry’Imana riri mu migani 19 : 15, ritubwira ngo « Uwinaniwe arananuka »  Ndetse n’Umugani w’Ikinyarwanda uvuga ngo ‘’ Urishaka ukibona wibura ugapfa ‘’ .  
Kwibohera mu madini byatumye benshi badashaka no gutega amatwi ngo bumve iby’Agakiza. Ntibashaka no gusoma ibitabo bivuga ku Gakiza. Ibyo babwirwa, ni byo bafata nka nkama. Nyamara bene Data, mupfungure imitima yanyu mumenye ukuri, mugushakishe mugushikire.  Ukuri kwonyene ni Agakiza, ni Yesu-Kristo ari we Jambo ry’Imana. Ibindi byose ni ibinyoma. Abantu rero benshi biboheye mu binyoma ha gukurikira ukuri. Abantu benshi bitwa abakristo, ntibasoma Bibiliya, ahubwo nta n’iyo bagira, baragendera gusa ku byo babwirwa. Abo bababwira nibarohama, muzarohamana nabo. Umwami Yesu yaravuze ati : ‘’ Igiti cyose Data wo mw’Ijuru atateye kizarandurwa. Ni mubareke ni abarandata impumyi, kandi na bo bahumye. Ariko impumyi iyo irandanse indi zompi zirwa mu cyobo. ( Matayo 15 : 13-14 ). None, wamenya gute ukuyobora na we ko atari impumyi kandi na we udahumutse ngo ubibone. Cyangwa se, wamenya gute ko akubwira iby’ukuri cyangwa ukuri kwose, kandi na we utakuzi ?. Pfungurira imitima yanyu ukuri, Imana izabiyoborera ibahe Agakiza. Umwami Yesu yabitubwiye muri aya magambo ati : ‘’ Dore mpagaze ku rugi ndakomanga. Umuntu niyumva ijwi ryanjye agakimgura urugi, nzinjira iwe dusangire. ( Ibyahishuwe 3 : 20 ) Umwami Yesu ahagaze ku mwango wa buri mutima w’umuntu adodora ngo akingurirwe yinjire muri wo. Uzamwemerera akamuha karibu, azinjira mu mutima we, awukize, babane. Ariko, abakomeza gukomantaza imitima yabo, ntibazamubona, ubwo rero ntibazakizwa, kuko Umwami Yesu, ari we Jambo ry’Imana, ni wo muti  Imana yaduhaye ngo ukize imitima wacu. Uwutazawakira ngo awufate, ntazakira, ntazakizwa. Umwami Yesu aratwinginga, ariko ntabwo adufata ku ngufu kuko yaduhaye ubwenge n’ubushobozi bwo guhitamo ikigenga kikayobora ubuzima bwacu. Nitwamutoranya, azatugenga kandi atuyobore. Nitwamwankira, azatureka dukomeze tube ibyigenge noneho, duhereze kwa Satani kuko ni we tuzaba twaremeye gukorera no kubana na we.   Kandi, tutemeye gukizwa, nta mpamvu nimwe, tuzabasha kuzana imbere y’Imana. Kuba tutabimenye hoho ntitwazabigira urwitwazo. Ubutumwa bwiza, busigaye buvugirwa ahabona. Mu maradiyo, ku matelevisions, kuri internet, mu masoko, mu mayira, ahahurira abantu benshi hose, ndetse n’aho abantu bakorera. Imana yarandikishije ibitabo, Imana yakoresheje abaririmbyi kugirango yoroshe imitima yacu. Ndetse Imana yo ubwayo yarihagurukiye kutwiyigishiriza kugirango tudakomeza kujuragirika no kujijwa. None se nitwanga gutega amatwi Imana ivuga ngo dushire mu ngiro ibyo Imana itubwira ngo tubone gukizwa, ni iki tuzireguza imbere ye ? 
2. Abandi banze gukizwa kuko  babeshejweho n’icyaha 

Hari abantu babujijwe gukizwa kuko icyaha ari cyo kibabeshejeho. Icyaha ni cyo kibatunze bo n’imiryango yabo. Imana yaduhaye imbaraga n’ubwenge kugirango tubikoreshe tubone ibitubeshaho mu buryo bwiza. Ariko ugasanga, hari abantu  babeshwaho n’ubumaraya, ubujura, gutwara abagabo b’abandi, kurya ruswa, kuriganya kw ‘uburyo bwinshi, hari mo no kuriganya imisoro n’ibindi namwe muzi. Umuntu wamutekerereza gukizwa, akumva arasha, akibaza ingene azabaho, kuko Agakiza kamusaba kureka ibyo bibi byose yakora agashakisha imibereho inyuze mu kuri no mu bushake bw’Imana. Agakiza kamubuza kubeshwaho no guhemuka, akumva atabishobora. Hari abiyemeje gukomeza muri iyo nzira yo kwiyorohereza ubuzima barya ibitabagoye kandi bazi ko bariho bijana mw’irimbukiro. Nyamara, Imana, bayiyeguriye bakava mu manyanga, bakava mu kwicuruza,  yabasha kubaha imirimo ibatunga mu buryo bwiza, kandi ikabaha n’imigisha mu byo bakora byose, bakabona amasoko badatanze ruswa, bakabona ubukire batabeshe, batariganije, ahubwo bakorera mu mucyo, ndetse bakazabona n’ubugingo buhoraho. Erega tumenye ko n’iby’isi ko ari Imana ibitanga, ni we nyene byo. Tureke kubishakana uburiganya tubishakira kwa Satani, Satani ntacyo afite.  
 Buriya Yuda Isikariyoti yari akwiye kutubera akabarore. Ibaze kubana na Yesu ntiwigere ukizwa. Kubera gushaka kuba umutunzi akoresheje ubujura, ibyo Yesu yavuga byose, yasa naho atabyumva, ntibyigeze bimukoraho. Yakomeje gucura imigambi mibi  yo guhemuka kugirango agire ubukire, kugeza ubwo yagushije Umwana w’Imana, akabambwa ku musalaba ku bwo kurarikira amafranga. Nubu, amafranga, ari mu byobo bikomeye Satani yacukuriye abana b’Imana ngo babigwemo. Twirinde, kandi dukomeze dutekereze neza. Tumenye neza ko ntacyo tugomba kuguza ubugingo buhoraho. 
Ibaze na we gukorera ibishira, bikaba aribyo bigutesha ubugingo buhoraho ? Ibaze na we wisubize , umenye icyo gutoranya icyaricyo. Ibaze kubuzwa ijuru n’ibiryo bizaborana n’umubiri wawe, ugateshwa ijuru n’ibintu uzasiga mw’isi ?  

3.  Abandi bumva batashobora guheba ibinezereza imibiri yabo 

Abantu usanga baramenyereye kunywa inzoga, gusambana, kugira abagore cyangwa abagabo benshi, kunywa amatabi, kunywa urumogi n’ibindi  biyobyabwenge. Noneho, kuko Imana ibuza ibyo byose, udashobora kuja mu Gakiza ngo ushishikare unezereze umubiri wawe uko wawunezerezaga kera, akumva atabasha gukizwa ngo abihebe. Nyamara, ibyo ntawe bigomba gutera ubwoba ngo bimubuze kwinjira mu Gakiza. Kuko, mu mbaraga zacu ntabwo twabyikuramo, ariko ku Mana byose birashoboka. Wewe mwemerere gusa wakire Yesu, umwiyegurire. Ahasigaye, azakora ibikomeye mu bugingo bwawe. Ni we afite uko azagukuramo iryo rari ryose riri muri wewe, ryo gukoresha umubiri wawe ibidahesha Imana icyubahiro. Ibaze kubuzwa Ijuru n’icyupa rya byeri, cyangwa amatako y’umugore. Tugomba kumenya ikiruta ikindi mu buzima, tukaba aricyo dutoranya. Uwahisemo nabi azaheza nabi, ariko uwahisemo neza azaheza neza. 

Imana rero, iyo tumaze guhitamo Yesu, aradufasha kugendera mu nzira y’Agakiza, aradufasha kuzinukwa ibyo twakundaga, inyota yabyo igashira. Ntabwo rero tugomba kubwira abantu ngo heba inzoga ukizwe, ngo va mu busambanyi ukizwe, ngo heba itabi ukizwe. Twebwe icyo tugomba gukora, ni ukubigisha umumaro w’Agakiza. Iyo abantu bamaze guhitamo Yesu, bakagerageza kumukurikira, Imana irabahindura buhorobuhoro ikabageza mu rugero rukwiriye abana be. Igenda ibakura mu ngeso mbi bahoramo, n’irari ry’uburyo bwinshi ryagenga ubuzima bwabo, akagenda abibakuramo  buhoro buhoro, kugeza ubwo Imana yo yonyene, ari yo izasigara igenga ubuzima bwabo. 
Nabaha urugero rw’ingene Imana yampebesheje inzoga, harabo byafasha. Nakiriye Agakiza nsanzwe nkunda byeri cyane. Byeri yanjye imwe cyangwa 2 zikonje mvuye ku kazi ntizigera zibura. Nava ku kazi nyotewe, ngashikira ku gakonje. Maze kwakira Agakiza, narashishikaye ninywera byeri zanjye, ndetse n’iyo twaja mu kabare cyangwa muri restaurant, narinywera uko nari nsanzwe. Kuko nta n’ubwo numva ingene inzoga ihabanye n’Agakiza, mu yandi magambo, sinumva ko inzoga yambuza gukizwa.
 Sinzi uwaba yarambonye nywa inzoga mu kabare aja kundega kwa Pasteur wanjye. Pasteur arangije ampamagara mu biro iwe. Ndagenda arangije arambwira ngo numvise ko washishikaye kunywa inzoga. Ndamubwira nti gose sinakubesha jye ndanwa inzoga uko nahora. Nti kandi, jye nkunda ikiyeri gikonje cyane cyane iyo mvuye ku kazi, numva nta kindi cyamara inyota. Ndamubwira nti rero nyimba kunywa byeri bihabanye n’Agakiza, napfuma mpeba Agakiza hako mpeba akayeri, ndumva ntabishobora. Pasteur arandeba araseka. Arambwira ngo sinshobora kukubuza kunywa ngo bishoboke, kandi nawe ntiwabyishoboza kuheba inzoga. Ati icyo ngiye  kugukorera ni kimwe, ngiye kugusengera Imana hari icyo izakora yo nyene. Yarandambitseho ibiganza aransengera, arangije aransezera ndataha. Hashize nk’iby’umweru bibiri, ntangira kwumva inzoga intera iseseme. Nkayinywa nkumva nshatse kuruka. Kandi igaca inca intege. Naryama nkameneka umutwe nkaremererwa nkananirwa no kubyuka mu gitondo ngo nje ku kazi. Bimaze iminsi ariko bingendekera, mbona no gukora bitangiye kunanira, nafashe ingamba zo kuziheba. Ariko kugeza ubwo sinari bwibaze ko ari Imana iri kubinkuramo, numwa ko umubiri wanjye kubera imyaka, ko warushe utakibasha kwemera inzoga ( supporter l’alcool ). Kuko na maman, yarakundaga inzoga, ariko, byageze igihe arayiheba kubera ko yaca imumena umutwe.  Maze iminsi narayihebye, nari muri ferme nagiye gusura inka, noneho, haka izuba ryinshi, rimaze kunyakira numva ngize inyota nyinshi. Numva nsubiriye gushaka akayeri. Umutima numva ureheye hafi kuncamo. Narakije imodoka ndirukanga nja mu rugo. Icyambere nakoze nabwiye umwana yari mu rugo ngo anzanire akayeri gakonje kuri boutique. Umwana arambaza ngo maman, usubiriye kunywa inzoga ? Ndamubwira mukankamira ngo genda wewe gusa kandi wihute, ngo aho urambaza ibiki ? Yaragiye arakizana arafungura aransukira arampa. Nzamuye ikirahuri ngishikije ku munywa, hamwe ngiye gusoma, nza numva ni nk’ufasha ishoka imwe yasa inkwi anyasa mu mutwe. Ikirahure cyakorokeye hasi, umutwe numva ubaye nk’umanyutsemo ibisate, nca ndawufatisha ibiganza byompi nja kuryama numva mbabara cyane. Kuva uwo munsi numva ko ari Imana idashaka ko nkomeza kunywa inzoga. Nca ndaziheba. Ariko nyene kuva uwo munsi, nta nzoga numva nshaka, inyota yayo yarashize. N’iyo zamenekaho, sinazirigata. Ni yo nicaranye n’abazinywa, sinumva jye nzishatse.  N’uko nahebye inzoga. Kandi n’ukuri, Imana ntishaka ko abana be banywa inzoga kuko inzoga ni umukobanyi, kandi irabata. Iyo uyinywa, kunywa ukarenza bishobora no kugushikira utabishakaga, zikagukoresha ibyaha utagambiriye. Mu Migani 20 : 1, Ijambo ry’Imana riratubwira riti : ‘’ Vino ni umukobanyi, inzoga zirakubaganisha, kandi ushukwa na zo, ntagira ubwenge ‘’ . 

Nk’uko nari maze kubibabwira, n’ubu ndabishimangira. Imana rero iyo uyemereye kugendana na yo, iragufasha buhoro buhoro kuva muri za kamere zawe, ndetse no mu byo wararikira byose, bisa n’ aho byakugize imbata zabyo. 

Ibi byose twavuze, ni ibintu bitwara umutima w’umuntu, bigatuma umutima uhora ubitekerezaho ubishaka. Uhora wehera.  Mu by’ukuri, imbere y’uko umubiri ushaka ikintu ukagikora, ni umutima ubanza kukirarikira no kugitekerezaho no kucipfuza. Ibi, ni ibintu bibasha kwimura vuba Imana mu mutima w’umuntu, bikawuhumanya, bikadukoresha ibibi. Bigahinduka ibigirwamana byacu, bikatubata, tukumva tutabibonye, cyangwa tutabikoze tutabaho. 

Umwami wacu Yesu-Kristo yarabitubwiyeho neza, aratubwira ko ibibi byose biduhumanya ko bituruka mu mitima yacu, muri Mariko 7 : 20-23  : ‘’ Ibiva mu muntu ni byo bimuhumanya, kuko mu mitima y’abantu havamo imigambi mibi, guheheta no gusambana, kwiba no kwica, kwipfuza kubi no kugira nabi, uburiganya n’iby’isoni nke, ijisho ribi n’ibitutsi, ubwibone n’ubupfu. Ibyo bibi byose biva mu muntu ni byo bimuhumanya ‘’. 
Tugomba rero kurinda imitima yacu, tukarinda ibitekerezo byacu bidafatwa n’ikindi kintu icyaricyo cyose, kitari Imana n’Ijambo ryayo. Muri Ezekiyeli 14 : 9, Imana irabitubuza muri aya magambo ngo : ‘’ Umuntu yimura Uwiteka, mu mutima we, akawutwaramo ibigirwamana bye, Imana izamuca mu bwoko bwe ‘’. Tugomba rero kurinda imitima yacu tukayirinda  kuyitwaramo ibitekerezo bituma turarikira ibinezereza umubiri wacu ibyari byo byose. Ndetse n’ibiryo, ntabwo tugomba kubirarikira, tugomba kurya ibidukwiriye ngo tubeho, nta kurenza urugero, nta kubihahamukira. 

Kubasha kunesha ibyo byose, ntihagire ikintu na kimwe kiba kikikubata, ubishobozwa n’Imana kuko ariyo wasimbuje ibyo byose mu mutima wawe no mu bitekerezo byawe, ku bw’amasengesho ahoraho no ku bwo gukunda gusoma Ijambo ry’Imana ugahora uritekerezaho, risimbura ibyo byose mu bitekerezo byawe. Iyo utakibitekerezaho, n’urukundo wahora ubifitiye ruragabanuka ku  munsi ku munsi, ugateba ukumva utakibishaka. 

Rero, ntugatinye gukizwa kubera ibyo wamenyereje ububiri wawe utinya ko utabasha kubiheba ngo bizatebe bikujane mw’irimbukiro, iyegurire Yesu-Kristo, ni we uzasimbura ibyo byose mu buzima bwawe agukize akabi.

4. Abandi bumva ari abere n’aberanda. 

Nta kintu kigoye nko kwumvisha ba ngeso nziza ko bagomba gukizwa, cyane cyane ba ngeso nziza babyiyiziho. Ba ngeso nziza kubumvisha icyo bagomba gukizwa biragoye. Kuko arakubwira ati njyewe, ntawe ngirira nabi, ntawe ntuka, ntawe ngambanira, siniba, sindoga, sinsambana. Ahubwo ndatabara abakene, reba impfumbyi ndera uko zingana, none urumva njyewe hari undusha gukizwa ?. Bakitiranya gukizwa no kugaragara neza imbere y’abantu. Nyamara ku bw’Icyaha cyo kwikunda twavukanye, ku bwo kuvuka tutizeye Imana, tutanayikunda, hari ibintu byinshi dukora cyangwa tunatekereza twumva umenga si n’ibyaha kuko tutazi Imana, tutazi n’uko ishaka ko tumera.

Ugasanga umuntu ni umunyaburakari, ni umunyamacakubiri, ni umuntu uhora acira abandi imanza, yitotombera Imana, ariko ibyo byose akumva atari ibyaha, akumva  bitamucira urubanza kuko atigeze atandukana n’umwanzi ngo yinjire muri kamere  nyakuri y’Imana. Mu by’ukuri, iyo tutarakizwa, Satani akomeza kweza ibyaha byacu atwumvisha ko ibyo atari ibyaha bikomeye, ko atacyo bitwaye, akamera nka babandi bahora batwigisha ibyaha bito n’ibinini. Batwigisha ko hari ibyaha bito bizababarirwa twapfuye tukanyura muri purugatori n’ibindi bijana mu muriro. Ku Mana nta cyaha gito na kinini kibaho, byose ni binini. Icyaha icyaricyo cyose kibyara urupfu. Cyaba ikigaragara, cyaba icyo ukorera ahatabona mu mutima wawe, byose birarimbura.  Kandi icyo twamenya n’uko umuntu akizwa akiri muzima, ababarirwa ibyaha akiri muzima, iyo umuntu apfuye atarababarirwa, ntaba akibabariwe, ararimbuka. Ni yo twarara tumusengera bukira bugaca, nta na kimwe twabasha guhindura mu mibereho ye y’inyuma y’ubu buzima. Duharanire ubugingo bwacu tugihumeka, kuko nitumara gupfa abasigaye mw’isi ntacyo bazabasha kudufasha. Umuntu wese azacibwa urubanza n’ibyo yakoze. 
Rero, gukizwa ni ibya twese, ntawakwiyita intungane kuko twese turi abanyabyaha. Ijambo ry’Imana riratubwira riti : Nituvuga yuko ari nta cyaha twakoze, tuba twise Imana umunyabinyoma, kandi Ijambo ry’Imana ntiriba riri muri twe.  ( 1 Yohana 1 : 10 ). Umuntu koko utagira Agakiza muri we, ari ryo Jambo ry’Imana ngo rimumurike, rimucire urubanza, rimwereke ibibi akora, yumva ari intungane.                                                                                                                                       Intungane ni imwe gusa ni Imana, kandi, ntawashikira ubwiza bwe, ni we wenyene azabitugezaho umunsi yadutwaye iwe, kuko twamushakishije ubuzima bwacu bwose kugirango aduhindure. Abashaka kwihindura bo ubwabo mu mbaraga zabo, batagira Agakiza, ariwe Jambo ry’Imana  ntabwo bazabigeraho. Agakiza, twese turagakeneye. Umuntu uvuga ko adakeneye Agakiza kandi yarasobanukiwe, ni umwirasi, ni umwibone. Twirinde kwibona imbere y’Imana, twicishe bugufi dukizwe na Yesu-Kristo ari we Jambo ry’Imana, ni we Gakiza wenyene.   

5. Abandi, bakomeza kwemerera Satani  ko abongorera utuntu   

Igihe wumva muri wewe ubushake bwo kwakira Agakiza, ntugatinde, haguruka wakire Agakiza. Hari n’igihe uzumva Ijwi ry’Imana rikubwira ngo akira Agakiza, cyangwa ngo kizwa. Ntuziyumanganye. Kuko nutangira kwiyumanganya, umwanzi ari we Satani azakwegera ntazabura ibyo akwongorera kugirango urekeraho kwakira Yesu. Umwanzi arazi neza ko kuvavanura na we ko nta handi bitangirira atari ukwatuza akanywa kawe ko wakiriye Yesu. Azakora rero uko ashoboye kose ngo abiguteshe. Abasomye ubuhamya bwanjye bw’ingene nakiriye Agakiza, umwanzi yagize ubwoba ko mpava mva hasi nkakira Agakiza, arabanza araza aranyongorera ngo Ha !!!, Madame Polisi, ngo ubu rero ugiye kwirata uve hasi wakire Agakiza bose babireba, ngo bivugire aho ngaho Yesu arabyumva. Umwanzi ni indyadya, arabizi ko Agakiza tutakakiriza umutima gusa, tugomba no kwatura. Ariko noneho yariho anjijisha. Ntitube abapfapfa rero ngo turwe mu moshya ya Satani. Imana iratubwira ngo : ‘’ Uwumva Ijwi ryanjye, ntakinangire umutima ‘’. 

6. Abandi ngo babujijwe gukizwa n’abakizwa badahinduka  

Njya numwa abantu batarakizwa, abenshi iyo ubegereye ngo ubabwire iby’Agakiza, batangira kukubwira abakizwa babonye badahinduka, bakomeza bagakora ibibi, ngo njye mbona naho muvuga ngo sinkijijwe mbarusha gukizwa. Ngo urabona bandushije iki ? Ngo cyangwa wewe ubona bimaze iki gukizwa, nyimba gukizwa ari uguhorana amashari, uburiganya n’ibindi. 

Ibyaribyo byose, umuntu atekereza gutyo, n’uko namubwira ko gukizwa, ni ukwa buri muntu ku giti cye. Ntawakwemera kudakizwa ngo azaje mu muriro, kubera ko hari abiyita abakizwa banze gukizwa by’ukuri. Nyimba banga ukuri kandi bakuzi, abo nta n’ubwo twabatindaho, kuko barahari abantu nk’abo sinavuga ko batahari. Tugomba kumenya ko abiyitirira Agakiza bose si ko bakijijwe, indyadya zo mu Gakiza ziruzuye. Hari abakiriye Agakiza ku mpamvu zabo bwite ataruko bashaka kubana n’Imana, abo ntibashobora guhinduka ngo bakizwe, hari n’ababuze ishaka n’umwete byo gushaka Imana no gukurikira Yesu ngo bemere kuyoborwa na we, abo nabo, batikuyemo intege nke, Agakiza kabo kari kure.

Rero, sinababwira ngo muzakizwe aruko abiyita abakizwa bose bazaba bahindutse aberanda, kuko bitazashoboka, ahubwo, icyo twamenya cyo n’uko ni yo twoba twakijijwe, hari igihe kamere ishobora kuzamuka, ariko, ibyo ntibigukuraho Agakiza. Ukubonye tuvuge warakaye, ashobora kugucira urubanza, ariko noneho Imana ni inyembabazi iyo upfukamye ugasaba imbabazi, arakubabarira kuko akurebera mu maraso ya Yesu kuko wemeye ugacungurwa. Umukizwa rero ushobora kubona aho yacumuriye, ariko ntumenya aho yasabiye imbabazi. Kandi ikindi ni uko twamenya ko n’umukizwa, aba akiri mu mubiri, ashobora gukosha. Ariko nyene twebwe abakijijwe, tugomba kugira ukwirinda kwinshi, kugirango tutabera abandi ibitsitaza. Umwami Yesu yaratubwiye ati : Nta cyabuza ibisitaza kuza, ariko ubizana azabona ishyano. Ibyamubera byiza, ni uko yahambirwa urusyo mu ijosi akarohwa mu nyanja, biruta ko yagusha umwe muri abo batoya mwirinde ( Luka 17 : 1-2 ). 

Ibyaribyo byose ndumva byumvikana ko buri wese agomba guharanira Agakiza ke. Kandi uwo tugomba gufataho icyitegererezo ni Yesu wenyene, ni we utunganye 100 %, ni we Gakiza kacyu, nta muntu yabera undi Agakiza, kandi nta muntu yagombye kubera abandi intambamyi yo gukizwa. Abareba ku bandi bantu bizabagora. Buri wese niyite ku bugingo bwe aburengere. Ntawukirizwa undi, nta nuwupfira undi, ni buri muntu ku giti cye. Ibyo buri wese aze akomeza abyibuke, bizamufasha gushakisha guhagararana na Kristo wenyene, ni we Gakiza kacu twese, ni we tugomba kwirukira wenyene tukaba ariwe dufataho icyitegererezo akatwiyoborera.    

 Abantu birirwa baciranira imanza. Ni nde yabashinze abandi  bantu ? Abatarakizwa, ntibagomba gukomeza kwigira abacamanza b’abiyita abakizwa banze guhinduka ngo bababuze gukizwa. Ubundi, ni nde wababashinze. Umucamanza ni umwe ni Imana. Buri wese yarakwiye kwireba akareka gukomeza kureba ku bandi. Umwami Yesu  muri Matayo 7 : 5 yaratubwiye ati : ‘’ Wa ndyadya we, banza wikuremo umugogo uri mu ryawe jisho, kuko ari bwo wabona uko utokora agatotsi mu jisho rya mwene so ‘’. Amen.   
Twariho tuganira ku mpamvu zituma hari abantu binangira imitima bakanga kwakira Agakiza. Twavuze ko hari impamvu esheshatu zigaragarira bose. Bitabujije ko hari abagira izindi mpamvu zabo bwite tutabashije gusobanura hano. Ni buri wese utarakira Yesu - kristo kwisuzuma akamenya impamvu akayikuraho kugirango na we Agakiza kamugereho. Umwami Yesu yapfiriye amahanga yose, ntacatuma rero tudakizwa. Umwami Yesu ntagira nkunzi, twese aduhamagarira gukizwa, kugirango tuzabane na we iteka ryose. Yaduhaye ubwenge, ni twe bo guhitamo gukizwa cyangwa kubireka. 
Impamvu rero tumaze kuganiraho zituma hari abantu badakizwa ni izi :

 - Hari abadakizwa kubera kutamenya 

- Abandi banze gukizwa kuberako babeshejweho n’icyaha 

- Abandi bumva batashobora kuja mu Gakiza ngo babashe guheba ibinezereza imibiri yabo 

- Abandi ni ba ngeso nziza, bumva ari abere n’abaziranenge nta cyaha bafite bakizwa

- Abandi ngo babujijwe gukizwa n’abiyita abakizwa badahinduka

Tukaba ubutaha, tuzasoza bino biganiro ku rupfunguruzo rwa mbere ari rwo Agakiza twishura ku kibazo numva gikomeye, kitubaza igituma hari abantu bakira Agakiza ariko ntibakizwe. 
